
ABSTRAK 
Penerimaan global terhadap perkhidmatan logistik halal telah meningkat disebabkan oleh 
permintaan terhadap kawalan kualiti dan langkah-langkah keselamatan yang digariskan. Walaupun 
Malaysia merupakan peneraju dalam industri halal, namun garis panduan mengenai pelaksanaan 
rangka kerja sistem kebolehkesanan halal bagi industri logistik masih terhad. Kertas kerja ini 
bertujuan untuk mengenal pasti elemen kebolehkesanan halal yang dapat meningkatkan integriti 
halal dalam perkhidmatan logistik halal. Tinjauan sistematik terhadap artikel yang diterbitkan antara 
tahun 2013 dan 2024 menjadi sampel bagi kajian ini dengan memberi fokus kepada kata kunci 
kebolehkesanan, integriti halal, dan logistik halal khususnya dalam kalangan penyedia 
perkhidmatan logistik pihak ketiga atau third-party logistics (3PL). Daripada jumlah awal 318 artikel, 
27 artikel telah dikenal pasti dan signifikan dengan skop kajian. Sebanyak empat elemen penting 
telah dikenal pasti dalam membangunkan sistem kebolehkesanan yang efisien iaitu pensijilan halal 
(HC), polisi halal dan dokumentasi (HPD), pengurusan teknologi (TM), dan pengurusan sumber 
manusia (HR). Elemen-elemen tersebut adalah penting untuk menjadikan sistem kebolehkesanan 
kekal relevan dalam melestarikan industri halal. Penemuan menunjukkan bahawa Integrasi sistem 
kebolehkesanan dalam logistik halal memainkan peranan penting dalam mengekalkan integriti 
produk halal sepanjang rantaian bekalan. Sinergi antara pensijilan halal, polisi, teknologi seperti 
TMS, WMS dan blok rantaian, serta tenaga kerja terlatih diperlukan untuk memastikan status halal 
terpelihara. Pendekatan holistik ini dapat meningkatkan kebolehkesanan halal dan kepercayaan 
pengguna tetapi juga menyokong kelestarian industri halal sejajar dengan Matlamat Pembangunan 
Lestari. 
 
Kata kunci: Kebolehkesanan halal, Logistik halal, dan Logistik pihak ketiga 

ABSTRACT 
The global acceptance of halal logistics has increased due to the demand for quality control and safety measures. 
While Malaysia is a leader in the halal industry, there remains a need for improved halal traceability systems to 
guarantee product integrity throughout the supply chain. This paper explores the elements of halal traceability that 
enhance halal integrity in halal logistics. A systematic review of articles published between 2013 and 2024 focused 
on traceability, integrity, and halal logistics, particularly third-party logistics (3PL). From an initial pool of 318 
articles, 27 were identified as highly relevant. The study identifies five elements vital to developing an efficient 
traceability system, which are halal certification (HC), documentation and halal policy (DHP), technology 
management (TM), and human resources management (HR). Those elements are important to make the traceability 
system relevant to sustaining the halal industry. The findings show that integrating traceability systems in halal 
logistics is vital in maintaining halal product integrity throughout the supply chain. The synergy between halal 
certification, policy, technology such as TMS, WMS, blockchain, and a trained workforce is required to maintain 
halal status. This holistic approach not only improves halal traceability and consumer trust but also supports the 
sustainability of the halal industry in line with the Sustainable Development Goals. 
 
Keywords: Halal Traceability, Halal Logistics, Halal Supply Chain, and Third-Party Logistics 
 
 
PENGENALAN 
Penerimaan global terhadap konsep halal semakin meningkat disebabkan oleh kawalan kualiti dan 
langkah keselamatan semasa pemprosesan yang digariskan dalam standard halal. Sungguhpun 
begitu, konsep halal tidak terhad kepada proses pengeluaran dan pembungkusan semata-mata, 
tetapi juga perlu diperhati dengan teliti semasa proses logistik sehingga produk halal tersebut 
sampai kepada pengguna akhir (Zailani et al., 2017). Selaras dengan itu, Malaysia telah 
memperkenalkan Pelan Induk Perindustrian Ketiga (IMP3) 2006-2020 dengan tujuan 
mengukuhkan peranan Malaysia dalam logistik dan perniagaan halal sekaligus meletakkan Malaysia 
sebagai hab halal terkemuka di dunia untuk pengeluaran dan perdagangan produk serta 
perkhidmatan halal (MITI, 2006). Penyediaan perkhidmatan logistik halal dalam sistem rantaian 
bekalan menjadi usaha dalam meletakkan Malaysia sebagai hab halal dan rujukan bagi pengurusan 
halal (Ngah et al., 2014; Selim et al., 2019). 
 

Melalui usaha tersebut, penyedia perkhidmatan logistik atau logistics service providers (LSP) di 
Malaysia bertanggungjawab mengambil langkah yang inovatif untuk menawarkan perkhidmatan 
logistik halal. Ia bagi memastikan pergerakan dan penyimpanan produk daripada pembekal kepada 
pengguna bebas daripada pencemaran silang antara produk halal dan bahan atau produk tidak halal  
(Karia & Asaari, 2016). Fernando et al. (2022) menjelaskan bahawa pencemaran berkemungkinan 
besar berlaku semasa proses pengangkutan dan penyimpanan produk. Jika tidak dipantau dengan 
teliti selepas proses pengeluaran dan pengedaran, ia boleh menyebabkan kehilangan status halal 
pada produk yang telah dihasilkan atau bahan mentah yang akan digunakan bagi menghasilkan 
produk halal. Dalam sistem rantaian bekalan, LSP memainkan peranan penting dalam memastikan 
produk yang dibawa dan disimpan tidak tercemar (Tieman, 2011). Namun begitu, garis panduan 
yang menjelaskan rangka kerja elemen kebolehkesanan halal yang menjadi rujukan kepada pihak 
berkepentingan dalam sistem rantaian bekalan terutamanya syarikat logistik masih terhad dan perlu 
diberi perhatian (Saifudin et al., 2018). Oleh itu, objektif kertas kerja ini adalah untuk mengenal 
pasti elemen kebolehkesanan halal bagi meningkatkan integriti halal dalam industri logistik di 
Malaysia. 

SOROTAN LITERATUR 
 
Kebolehkesanan Halal 
Kebolehkesanan ialah sistem yang membolehkan pengesanan dan penjejakan produk atau 
perkhidmatan melalui data yang berkaitan pada setiap peringkat rantaian bekalan (Zailani et al., 
2010). Dari perspektif industri makanan halal, Rizki et al. (2023) berpendapat bahawa 
kebolehkesanan boleh digunakan untuk mengesan status halal pada produk makanan pada setiap 
peringkat rantaian bekalan. Sistem kebolehkesanan ini menggabungkan semua data mengenai 
aktiviti atau proses yang dilaksana dalam menghasilkan sesuatu produk makanan. Ia termasuk 
aktiviti yang terlibat sebelum menghasilkan sesuatu produk makanan seperti bahan mentah yang 
digunakan. Menerusi sistem kebolehkesanan, titik kawalan kritikal halal atau halal critical control points 
(HCCP) dapat dipantau sepenuhnya.  
 

Menurut Zulfakar et al. (2014), sekiranya produk disyaki tercemar dengan komponen tidak 
halal, maklumat terperinci dapat dikenal pasti bagi mengambil tindakan lanjut. Rashid dan Bojei 
(2018) serta Zailani et al. (2010) menjelaskan bahawa sistem kebolehkesanan perlu diwujudkan 
untuk meningkatkan ketelusan halal dalam rantaian pengeluaran. Ketelusan yang lebih tinggi boleh 
meningkatkan kepercayaan pelanggan terhadap produk dan memperluaskan maklumat mengenai 
keseluruhan rantaian bekalan. Maklumat tentang makanan dan produk halal diakses dan dikesan di 
seluruh rantaian bekalan melalui sistem kebolehkesanan. Ia merangkumi maklumat sebelum 
pengeluaran, seperti sumber bahan mentah, pemprosesan pengeluaran, pengendalian logistik dan 
sebagainya.  
 

Menurut Tan et al. (2020), penggunaan teknologi seperti electronic data interchange (EDI), 
radio-frequency identification (RFID), dan global positioning system (GPS) boleh meningkatkan proses 
pengesanan dan kebolehkesanan dalam rantaian bekalan halal. Pembangunan teknologi maklumat 
berkenaan halal dapat mempengaruhi keputusan untuk menggunapakai sistem kebolehkesanan 
yang lebih sistematik (Rashid & Bojei, 2020).  Rahman et al. (2017) mendapati bahawa 
pembentukan sistem kebolehkesanan yang sistematik di sepanjang rantaian bekalan yang terdiri 
daripada pensijilan halal, dokumentasi dan pengurusan teknologi dapat mengurangkan risiko 
pencemaran produk atau bahan tidak halal.  
 
Integriti Halal 
Konsep logistik halal diwujudkan untuk menjaga integriti produk halal dalam sistem rantaian 
bekalan halal. Dalam konsep ini, integriti dalam perkhidmatan logistik halal terdiri daripada dua 
komponen; 1) pengasingan produk dan 2) sistem pengurusan logistik (Jaafar et al., 2011). 
Rusydiana et al. (2021) pula menyatakan integriti produk halal, pengasingan produk dan sistem 
pengurusan logistik yang baik merupakan elemen dalam membentuk logistik halal yang kukuh 
supaya produk yang dikendali tidak bercampur dengan produk tidak halal. Integriti dalam 
pengurusan logistik dan rantaian bekalan halal merujuk kepada usaha dalam menjaga dan 
melindungi status halal terhadap produk semasa pengendalian logistik oleh LSP seperti 
pengangkutan, pergudangan dan peruncitan (Ahmad & Shariff, 2016). Bagi mengekalkan status 
halal di sepanjang rantaian bekalan halal, langkah pencegahan dan perlindungan daripada 
kontaminasi diperlukan. Oleh itu, pengurusan rantaian bekalan halal adalah signifikan untuk 
memastikan integriti halal terjamin daripada proses pengeluaran sehingga pengguna akhir. 
 
 Mohamed et al. (2022) menyatakan bahawa teras utama kejayaan industri halal ialah 
keterjaminan integriti halal. Ia dapat dilihat melalui proses rantaian bekalan bermula daripada 
perolehan sumber bahan mentah, pengilangan dan pengendalian produk yang merangkumi aktiviti 
penyimpanan, pengangkutan, penghantaran dan pengedaran. Rantaian bekalan dianggap 
memuaskan sekiranya keseluruhan proses yang dilalui mematuhi garis panduan yang telah 

ditetapkan oleh syarak serta pengawalan di setiap peringkat rantaian bekalan untuk memastikan 
integriti halal tidak dirosakkan. Sungguhpun begitu, Zulfakar et al. (2014) menjelaskan bahawa 
untuk mengekalkan integriti halal merupakan cabaran utama bagi semua pihak yang terlibat dalam 
sistem rantaian bekalan halal. Hal ini demikian kerana potensi pencemaran silang antara produk 
halal dan tidak halal adalah tinggi di sepanjang rantaian bekalan terutamanya semasa proses logistik. 
 

Bagi menjamin integriti halal sentiasa dipatuhi, Rashid dan Bojei (2018) berpandangan 
bahawa pensijilan halal, logo halal, standard halal dan sistem pengesanan dan penjejakan perlu 
diberi perhatian oleh setiap pemain industri halal. Sijil pengesahan halal dan logo halal yang 
dikeluarkan oleh badan pensijilan yang diiktiraf membuktikan bahawa produk atau perkhidmatan 
yang dihasilkan adalah mematuhi standard yang ditetapkan dan berlandaskan prinsip syarak seperti 
bersih dan selamat, tidak mempunyai unsur yang haram seperti najis dan tidak mengandungi bahan 
yang membahayakan pengguna. Oleh itu, sijil pengesahan halal dan logo halal yang diiktiraf di 
peringkat global adalah signifikan dalam meningkatkan integriti halal serta mencegah penipuan dan 
pemalsuan logo halal yang boleh mengelirukan pengguna (Zulfakar et al., 2014) 
 
Logistik Halal 
Proses halal tidak terhad kepada pemprosesan semata-mata, malah perincian mengenai sistem 
rantaian bekalan khususnya pengurusan logistik juga perlu diberi perhatian. Menurut Zailani et al. 
(2017), konsep halal tidak terhad kepada proses pengeluaran dan pembungkusan semata-mata, 
tetapi juga perlu diperhati dengan teliti semasa proses logistik sehingga produk halal tersebut 
sampai kepada pengguna akhir. Pengiktirafan halal ke atas produk dan perkhidmatan hanya diberi 
apabila keseluruhan proses pengeluaran dijalankan mengikut garis panduan syarak dan aspek 
teknikal yang dijelaskan di dalam Manual Prosedur Pensijilan Halal Malaysia (MPPHM). Logistik 
merupakan merupakan komponen penting dalam pengurusan rantaian bekalan yang merangkumi 
proses pengangkutan, pergudangan, pembungkusan dan pengurusan inventori (Jaafar et al., 2017). 
Ahmad dan Shariff (2016) serta Rahman (2019) mendefinisikan logistik sebagai proses merancang 
pergerakan, mengawal aliran produk, serta penyimpanan produk dan maklumat produk bermula 
daripada titik asal hingga ke pengguna akhir. 
 

Terdapat banyak pemain industri yang terlibat dalam sistem rantaian bekalan seperti 
pembekal, pengilang, LSP yang terdiri daripada pelbagai mod pengangkutan dan pergudangan, 
serta pengguna. Logistik pihak ketiga atau third party logistics (3PL) menjadi tunjang untuk 
melengkapi rantaian bekalan antara pembekal dan pengilang bagi menghantar dan menyimpan 
produk yang dihasilkan sebelum dipasarkan. Shah et al. (2016) menyatakan bahawa kebanyakan 
pengilang menggunakan perkhidmatan 3PL untuk menyimpan dan menghantar produk yang 
dihasilkan. Oleh kerana itu, syarikat 3PL bertanggungjawab untuk memastikan status halal pada 
produk kekal dan tidak terjejas semasa di peringkat penghantaran dan penyimpanan sehingga 
selamat digunakan oleh pengguna. Bagi menjaga integriti halal dalam pengurusan logistik, 
pengetahuan dan kefahaman mengenai konsep halal juga penting untuk diberi perhatian oleh 
syarikat 3PL yang terlibat dalam sistem rantaian bekalan halal halal (Faradina et al., 2018; Yusaini 
Hisham Mohamed et al., 2021; Susanty et al., 2021). 
 
 Shariff dan Ahmad (2019) telah menjelaskan tentang empat komponen yang saling berkait 
dalam operasi logistik halal. 1) Input halal iaitu pengurusan halal yang mematuhi keperluan syariah, 
2) proses halal  iaitu nilai tambah atau perkhidmatan pengurusan halal yang disediakan oleh LSP, 
3) pematuhan halal iaitu pengoperasian halal yang berpandukan standard dan polisi halal yang telah 
ditetapkan, dan 4) kawalan halal iaitu pemantauan yang terdiri daripada keperluan syariah dan 
teknikal dalam sistem logistik. Pada masa yang sama, integriti halal perlu ditekankan dalam operasi 
logistik halal dengan jaminan dan sistem pencegahan daripada risiko kontaminasi yang boleh 
menjejaskan status halal pada produk yang dikendalikan oleh syarikat 3PL (Majid et al., 2019). Oleh 

itu, bagi mengukuhkan sistem rantaian bekalan dan logistik halal, pensijilan halal kepada syarikat 
3PL merupakan salah satu usaha untuk meningkatkan kebolehpercayaan pengguna terhadap LSP 
halal yang menawarkan perkhidmatan berasaskan garis panduan atau standard halal yang 
dikeluarkan badan pensijilan halal khususnya JAKIM.  
 
 
METODOLOGI 
Kajian ini merupakan kajian berbentuk tinjauan literatur sistematik. Literatur sistematik melibatkan 
protokol bersturuktur untuk menyemak dokumen berdasarkan soalan kajian yang dirumuskan 
(Petticrew & Roberts, 2006).  Walaupun kajian literatur telah banyak dilakukan dalam sains sosial, 
ia tidak digunakan secara meluas dalam penyelidikan halal (Fauzi, 2022; Husna et al., 2024). Fokus 
data bagi kajian ini adalah berkaitan dengan kebolehkesanan halal, integriti halal, logistik halal dan 
perkhidmatan logistik pihak ketiga. Pada peringkat pemilihan artikel, garis panduan Perfect Reporting 
Items for Systematic Review 2020 (PRISMA,2020) telah digunakan sebagai panduan untuk membuat 
pemilihan dan penyemakan artikel yang dipilih daripada pangkalan data Scopus, Web of Science, 
Emerald Insight, dan Google Scholar.  
 

Penggunaan PRISMA 2020 membolehkan carian rapi dan sistematik berkaitan skop kajian 
iaitu kebolehkesanan halal dalam industri logistik. Data bagi kajian ini adalah artikel yang 
diterbitkan dalam pelbagai jurnal bermula daripada tahun 2013 hingga 2024.  Petticrew dan Roberts 
(2006) tidak menetapkan had pada tahun penerbitan artikel yang dijadikan sebagai data kajian, 
namun memberi penekanan bahawa artikel yang digunakan adalah terkini dan relevan.  Beberapa 
kata kunci utama telah digunakan bagi mencari artikel dalam pangkalan data bagi menjawab 
persoalan kajian “Apakah elemen kebolehkesanan halal dalam indusrti logistik”? Rentetan carian 
seperti “halal traceability” AND “halal integrity” AND “halal logistics” AND “logistics service providers” 
OR “third-party logistics” OR “3PL” telah digunakan bagi mencari artikel di dalam pangkalan data. 
Artikel yang mempunyai perkaitan dengan tema penyelidikan logistik halal dipilih berdasarkan 
kriteria yang ditetapkan (Jadual 1).  
 

Jadual 1: Kriteria pemilihan dan pengecualian artikel 

Kriteria Pemilihan Pengecualian 
Bidang kajian Logistik dan rantaian bekalan halal Selain daripada logistik dan rantaian 

bekalan halal 
Skop Kajian Kebolehkesanan halal dalam industri 

logistik 
Selain daripada kebolehkesanan halal 
dalam industri logistik 

Bahasa  Bahasa Inggeris Selain bahasa Inggeris 
Tahun Penerbitan 2013 hingga 2024 2013 ke bawah. 

 
Pencarian awal menghasilkan 318 buah artikel. Perhatian diberikan kepada artikel yang 

memfokuskan tentang perkhidmatan logistik pihak ketiga (3PL) yang diterbitkan di dalam jurnal. 
Artikel-artikel ini ditapis dan sebanyak 247 buah artikel yang tidak berkaitan dengan 3PL telah 
dikeluarkan. Selepas penyingkiran, sebanyak 71 buah artikel masih kekal. Abstrak artikel tersebut 
kemudiannya diteliti dan hanya artikel penuh yang dapat diakses sahaja yang dipilih untuk analisis 
akhir. Daripada 71 buah artikel yang disenarai pendek, 27 buah artikel sahaja yang dapat diakses 
sepenuhnya secara dalam talian dan mempunyai perkaitan dengan skop sorotan ini.  

Rajah 1: Proses pemilihan artikel 
 

 
 
Kaedah Analisis 
Terdapat pelbagai metodologi berkaitan ulasan literatur. Ia bergantung kepada objektif kajian yang 
dilaksanakan (Paul & Criado, 2020). Beberapa sorotan bertujuan untuk meneroka metodologi 
kajian, teori tertentu dan elemen yang berkaitan dengan teori dalam sesuatu bidang (Rosado-
Serrano et al., 2018). Paul dan Benito (2018) pula berpandangan sebahagian sorotan literatur 
bertujuan untuk membangunkan kerangka kerja dan cadangan baharu daripada hasil kajian sedia 
ada. Kebelakangan ini, analisis tematik telah menjadi amalan kebanyakan pengkaji khususnya kajian 
yang berbentuk kualitatif (Islam et al., 2024; Ren et al., 2020). Menurut Braun dan Clarke (2016) 
dan Mohamed Shaffril et al. (2021) analisis tematik bertujuan untuk mengenal pasti tema utama 
atau berulang daripada data yang dikumpulkan dari kajian terdahulu dan meringkaskan data 
tersebut dengan mengklasifikasikan mengikut tajuk tematik. Kajian sorotan literatur sistematik 
yang dilaksanakan ini menggunakan kaedah literatur sistematik. Sorotan literatur sistematik ini 
merupakan kaedah yang menyediakan kerangka kerja yang tepat untuk dianalisis (Linnenluecke et 
al., 2020). Kerangka kerja sorotan literatur sistematik ini adalah sama bentuknya dengan sorotan 
lain dengan mempunyai objektif dan membentuk penemuan baharu.  
 
 
DAPATAN DAN PERBINCANGAN 
Sistem kebolehkesanan produk dan perkhidmatan halal perlu dibangunkan secara sistematik untuk 
memenuhi permintaan pelanggan serta menyelaras setiap rangkaian yang terlibat dalam sistem 
rantaian bekalan. Berdasarkan artikel yang telah dikaji, hasil kajian menunjukkan bahawa terdapat 
empat elemen kebolehkesanan halal yang telah dikenal pasti dan dibincangkan dalam kajian-kajian 
lepas untuk membentuk sistem kebolehkesanan yang lebih efisien dan efektif. Berdasarkan jadual 
1, elemen kebolehkesanan halal dalam industri logistik di Malaysia terdiri daripada pensijilan halal 
(HC), polisi halal dan dokumentasi (HPD), pengurusan teknologi (TM), teknologi blok rantaian 
(BC) dan pengurusan sumber manusia (HR). Daripada 27 buah artikel yang dianalisis, tiga buah 
artikel memberi fokus kepada HC, tujuh buah artikel membincangkan tentang HPD, 21 buah 
artikel menjelaskan tentang TM dan 10 buah artikel membincangkan tentang HR. 
 

Jadual 2: Elemen sistem kebolehkesanan halal dalam perkhidmatan logistik halal 

No. Pengkaji HC HPD TM HR 
1. Fernando et al. (2022)   / / 
2. Nazri et al. (2022)   /  
3. Tumiwa et al. (2023) /    
4. Ismail et al. (2022)   / / 
5. Rejeb (2018)  / /  
6. Tan et al. (2020)   /  
7. Ismail et al. (2021)   / / 
8. Tieman et al. (2019)   /  

9. Okdinawati et al. 
(2021) / / /  

10. Karia et al. (2015)   /  

Scopus; WoS; 
Emerald Insight; 
Google Scholar 

(n=318) 

Fokus kepada 
perkhidmatan 3PL 

(n=71) 

Artikel penuh 
yang dapat diakses 

(n=27) 

Analisis literatur 
sistematik  

(n=27) 

No. Pengkaji HC HPD TM HR 
11. Haleem et al. (2021)  / / / 
12. Ridhwan et al. (2020)   /  

13. Abdul Rahman & 
Abdul (2017)   /  

14. Tieman & Darun 
(2017)   /  

15. Saifudin et al. (2018)  / / / 
16. Alamsyah et al. (2022)   /  

17. Mohamed et al. 
(2016)   /  

18. Yaacob et al. (2018)   / / 
19. Rizki et al. (2023)  / / / 

20. Vatumalae et al. 
(2020)   /  

21. Karia & Assari (2015)   /  
22. Karia (2018)    / 
23. Voak et al. (2023)    / 

24. Bowersox et al. 
(2013)   /  

25. Tarmizi et al. (2014)  /  / 

26. Mohamed et al. 
(2022)  /   

27. Rashid & Bojei (2020) /    
 

Penggunaan sistem kebolehkesanan dapat membantu mengurangkan risiko pencemaran 
silang sepanjang proses rantaian bekalan (Yaacob et al., 2018). Penggunaan sistem tersebut juga 
membantu untuk mengenal pasti proses pengendalian produk supaya mengikut garis panduan yang 
dalam memenuhi keperluan syariah dan aspek teknikal bermula daripada proses pengeluaran, 
pembungkusan, penyimpanan dan pengangkutan menerusi maklumat yang telah direkodkan. 
Sistem kebolehkesanan yang terdiri daripada empat elemen iaitu HC, HDP, TM, dan HR adalah 
penting untuk mengekalkan status halal pada produk semasa pengendalian logistik. Di samping itu, 
pengiktirafan halal yang diberikan kepada perkhidmatan logistik serta pembangunan sistem 
kebolehkesanan menunjukkan bahawa integriti halal dipelihara sepanjang rantaian bekalan dan 
bukan hanya di peringkat pengeluaran semata-mata (Shariff & Ahmad, 2019).  
 
Pensijilan Halal 
Pensijilan halal adalah pengiktirafan yang diberikan kepada sesebuah syarikat kerana menyediakan 
produk dan perkhidmatan halal serta memberi jaminan kepada pengguna bahawa produk dan 
perkhidmatan tersebut disediakan berdasarkan garis panduan syarak. Kesedaran dan pemahaman 
terhadap pensijilan halal dalam pengurusan logistik dalam kalangan pengguna semakin meningkat 
(Selim et al., 2019). Pensijilan halal memberi nilai tambah kepada syarikat 3PL dalam menawarkan 
perkhidmatan logistik halal kepada pengilang, pelanggan dan pihak yang terlibat dalam rantaian 
bekalan. Okdinawati et al. (2021) berpandangan bahawa pensijilan halal menunjukkan komitmen 
syarikat pengangkutan dan pergudangan 3PL dalam mengekalkan status halal pada produk semasa 
proses penyimpanan dan pengangkutan dilaksanakan.  
 

Pensijilan halal yang diberikan kepada syarikat 3PL menunjukkan bahawa Malaysia 
komited dalam membentuk sistem rantaian bekalan halal secara holistik. Zulfakar et al. (2014) 
menjelaskan bahawa pensijilan halal dalam sektor logistik dapat mengukuhkan sistem 
kebolehkesanan terhadap produk halal. Ia membuktikan bahawa prosedur pengendalian logistik 

peraturan yang disediakan oleh JAKIM dan menjadi salah satu faktor untuk mengukuhkan 
ingtegriti terhadap produk halal. Dalam pada itu, Tumiwa et al. (2023) menyokong pandangan 
Zulfakar et al. (2014) dengan menyatakan bahawa pensijilan halal merupakan elemen asas dalam 
sistem kebolehkesanan logistik halal bagi memastikan kualiti dan status produk halal dalam rantaian 
bekalan, sekaligus melindungi hak pengguna, khususnya pengguna Muslim.  
 

Produk dan perkhidmatan yang diperakui halal telah diproses mengikut standard dan polisi 
halal terutamanya dari aspek kebersihan dan keselamatan produk seperti yang ditetapkan oleh 
badan pensijilan. Sijil Pengesahan Halal Malaysia (SPHM) dikawal dan dikeluarkan oleh sebuah 
badan berautoriti kerajaan iaitu JAKIM. Tidak sama di negara lain di mana pensijilan halal mereka 
hanya diperakui oleh institusi Islam dan badan bukan kerajaan (Matulidi et al., 2016). Akhir sekali, 
pensijilan halal ini dapat membina kepercayaan, ketelusan dan akauntabiliti dalam rantaian bekalan, 
memudahkan akses pasaran serta membantu dalam mengenal pasti risiko kontaminasi melalui 
sistem kebolehkesanan halal (Rashid & Bojei, 2020).   
 
Polisi Halal dan Dokumentasi 
Asas kepada kejayaan industri halal bergantung kepada pemantuhan integriti halal dalam kalangan 
pemain industri tersebut. Di Malaysia, semua LSP yang diperakui halal oleh JAKIM perlu 
mematuhi standard pensijilan halal bagi skim logistik meliputi pengangkutan, pergudangan dan 
peruncitan (Zailani et al., 2017). Integriti produk halal adalah hasil daripada pelbagai aktiviti 
sepanjang rantaian bekalan. Ini bermakna setiap aktiviti dalam rantaian bekalan adalah signifikan 
untuk memastikan integriti halal terpelihara dari titik permulaan hingga pengguna akhir. Pelbagai 
pihak dalam rantaian bekalan menghadapi cabaran untuk mengekalkan integriti halal seperti risiko 
pencemaran silang semasa proses pengendalian (Mohamed et al., 2022).  
 

Pemerkasaan sistem kebolehkesanan halal dapat dipertingkatkan lagi melalui polisi 
pengurusan sistem rantaian bekalan bagi meminimumkan risiko kontaminasi. Dalam perkhidmatan 
logistik halal, penekanan terhadap pengasingan produk iaitu tiada percampuran antara barangan 
halal dan tidak halal semasa proses pengangkutan dan pergudangan sebagai mematuhi standard 
yang digariskan dalam MPPHM, MHMS, MS2400-1:2019 dan MS2400-2:2019. Menurut 
Okdinawati et al. (2021), standard halal yang berbentuk polisi atau garis panduan menjadi asas 
logistik halal dan menunjukkan pengiktirafan yang tinggi terhadap kualiti perkhidmatan logistik 
halal.  
 

Di samping itu, sistem logistik halal yang mapan dapat mengurangkan risiko pencemaran 
melalui langkah proaktif dan tindakan pembetulan yang telah digariskan di dalam polisi halal (Voak 
et al., 2023). Saifudin et al. (2018) berpandangan bahawa prosedur kebolehkesanan dalam logistik 
halal perlu dilengkapi dengan polisi dan standard yang bersesuaian seperti sistem kebolehkesanan 
pada produk makanan yang disesuaikan dengan Hazard Analysis and Critical Control Points (HACCP). 
Bagi perkhidmatan logistik halal, polisi halal yang menjelaskan titik kritikal halal dalam aktiviti 
logistik halal perlu dibentuk oleh syarikat 3PL untuk menerangkan tentang titik kritikal yang 
berisiko berlakunya kontaminasi terhadap produk halal semasa pengendalian pihak LSP. 
 
Pengurusan Teknologi 
Penggunaan teknologi dalam sesebuah industri termasuk industri halal memainkan peranan 
penting. Pengeluaran dan pemasaran produk halal adalah contoh yang jelas tentang pengunaan 
teknologi dalam sistem rantaian bekalan. Zaidi (2020) menjelaskan bahawa elemen ini memberi 
impak secara langsung kepada LSP dan mewujudkan persaingan yang kondusif dalam menyediakan 
perkhidmatan logistik halal terbaik kepada pengguna. Di samping itu, teknologi pengesanan dan 
pemantauan halal yang digunapakai oleh pengeluar dan LSP dalam mengenal pasti bahan atau 
ramuan semasa proses pembuatan serta membantu dalam menjejaki proses pengangkutan dan 

penyimpanan (Yaacob et al., 2018). Tanpa teknologi dan sistem pengesanan yang sesuai, sukar bagi 
syarikat yang terlibat dalam sistem rantaian bekalan untuk mengesan status pergerakan produk dan 
mengelak krisis penarikan semula produk.  
 

Sistem kebolehkesanan dalam perkhidmatan logistik halal menjadi lebih mudah dan pantas 
dengan kemajuan teknologi maklumat dan komunikasi (ICT). Abdul Rahman dan Abdul (2017) 
menerangkan bahawa kebolehkesanan merupakan sistem yang boleh diperakui, digunakan secara 
konsisten dan praktikal, serta memenuhi standard dan polisi yang ditetapkan. Teknologi sistem 
kebolehkesanan juga digunakan untuk menyediakan maklumat pada masa nyata, memudahkan 
akses terhadap proses yang dilalui dan mempercepatkan proses dokumentasi. Menurut Fernando 
et al. (2022), teknologi dalam sistem kebolehkesanan membantu LSP untuk memantau dan 
mengawal aktiviti logistik. Sistem tersebut membolehkan LSP terutamanya syarikat 3PL untuk 
mengenal pasti tindakan yang boleh menjejaskan status produk halal yang disimpan dan dibawa 
serta menjaga integriti halal dalam rantaian bekalan.  
 

Teknologi yang menyokong perancangan dan kawalan pengangkutan terdiri daripada 
sistem pengurusan pengangkutan atau transportation management systems (TMS), sistem pengurusan 
pergudangan atau warehouse management systems (WMS), dan global positioning system (GPS) untuk 
mengawal penghantaran harian, memilih mod pengangkutan, memantau lokasi pengangkutan dan 
penyimpanan produk. Semasa proses pengangkutan, perkongsian kontena mempunyai risiko 
pencemaran silang yang tinggi (Okdinawati et al., 2021). Walaupun TMS digunakan dalam 
pengurusan logistik konvensional, namun sistem ini disesuaikan dngan pengurusan logistik halal 
dan menjadi sebahagian daripada elemen dalam sistem kebolehkesanan untuk merancang dan 
mengurus pengangkutan yang masuk dan keluar daripada gudang (Tan et al., 2012).  
 

Menurut Bowersox et al. (2013), TMS digunakan untuk mengenal pasti dan menilai kaedah 
pengangkutan yang sesuai bagi penghantaran produk, merancang laluan pengangkutan dan 
memastikan penggunaan kapasiti pengangkutan yang efisien. WMS pula digunakan untuk 
mengurus penyimpanan inventori dan menyeragamkan prosedur kerja dan pengurusan gudang. 
Terdapat empat peringkat yang diperlukan dalam operasi pergudangan, bermula daripada proses 
penerimaan, penyimpanan, pengambilan dan penghantaran barang kepada pelanggan. Penjejakan 
dan pengesanan semasa operasi logistik juga dapat dilihat menerusi rekod pergerakan kargo pada 
setiap setiap proses melalui WMS (Vatumalae et al., 2020) Walaupun syarikat 3PL telah 
menggunakan TMS dan WMS untuk mengemas kini data produk yang dibawa dan disimpan, 
namun sistem ini perlu dilengkapi dengan teknologi blok rantaian atau blockchain bagi 
memperkukuhkan sistem kebolehkesanan dalam logistik halal (Rejeb, 2018; Ridhwan et al., 2020; 
Rizki et al., 2023; Tieman et al., 2019).   
 

Menurut Tan et al. (2020), blok rantaian adalah sebuah teknologi pangkalan data yang 
mengumpul dan melindungi kerahsiaan data kepada semua pihak dalam rangkaian yang sama 
daripada dimanipulasi oleh entiti yang tidak dibenarkan. Elemen rangkaian blok terdiri daripada 
daripada kontrak pintar dan perkongsian lejar yang dikongsi dalam kalangan pengguna rangkaian 
blok yang sama. Maklumat dalam satu ‘blok’ data tidak boleh diubah oleh pengguna lain, tetapi 
perkongsian maklumat antara pengguna boleh diakses dalam rangkaian yang sama. Tieman et al. 
(2019) berpendapat, sistem blok rantaian dapat mencegah syarikat yang berada di dalam rantaian 
bekalan halal daripada melakukan penipuan semasa pengedaran dan penyimpanan produk halal 
kerana maklumat tentang pengendalian produk dipaparkan secara terbuka. Dalam pada itu, 
Ridhwan et al. (2020) menyatakan bahawa pelaksanaan teknologi blok rantaian memberi manfaat 
kepada industri halal kerana dapat meningkatkan ketelusan dalam sistem kebolehkesanan melalui 
pangkalan data yang selamat, pantas, dan dipercayai. Ia juga turut membantu pihak berkuasa seperti 
JAKIM semasa proses pengauditan dalam rantaian bekalan. Oleh itu, dapat dilihat bahawa kontrak 

pintar dan perkongsian lejar dalam kalangan pengguna blok rantaian dapat memperkukuhkan 
sistem kebolehkesanan rantaian bekalan halal. 
 
Pengurusan Sumber Manusia 
Penggunaan teknologi dalam sistem kebolehkesanan halal tidak akan memberi kesan positif tanpa 
sokongan sumber manusia yang kompeten untuk mengendalikannya. Haleem et al. (2021) 
menjelaskan bahawa kekurangan pekerja yang terlatih dan berkemahiran menjadi halangan untuk 
mewujudkan logistik halal bagi memelihara integriti halal sepanjang rantaian bekalan. Latihan 
kepada tenaga kerja LSP halal adalah penting untuk mewujudkan perkhidmatan logistik yang 
berintegriti semasa proses pengendalian produk halal. Peningkatan berterusan dalam sektor 
pengangkutan memberi impak kepada pembangunan sumber manusia dalam industri logistik dan 
memerlukan latihan khusus dalam mengendalikan operasi logistik halal (Ngah et al., 2020).  
 

Menurut Yaacob et al. (2018), pengurusan LSP halal perlu memahami prosedur operasi 
halal. Latihan berkala khususnya tentang sistem kebolehkesanan halal adalah penting bagi 
memastikan produk halal dapat dikesan dan dijejaki sepanjang rantaian bekalan untuk memenuhi 
permintaan global.  Latihan berterusan mengenai prosedur halal kepada kakitangan, terutamanya 
pemandu dan operator gudang perlu dilaksanakan bagi meningkatkan pengetahuan dan amalan 
dalam pengendalian produk halal semasa proses logistik. Ismail et al. (2022) menyatakan bahawa 
kekurangan pengetahuan tentang proses halal merupakan cabaran utama dalam pelaksanaan sistem 
kebolehkesanan logistik halal. Kekurangan pengetahuan mengenai prosedur pengendalian produk 
halal boleh menjejaskan sistem rantaian bekalan halal.  
 
 Voak et al. (2023) mengemukakan dua dimensi dalam membentuk kerangka kerja 
pembangunan sumber manusia untuk menghadapi cabaran rantaian bekalan halal iaitu sistem 
jaminan dan aspek teknikal pengoperasian. Sistem jaminan memperbaiki pematuhan peraturan 
dalam kalangan pekerja terlatih untuk memenuhi garis panduan halal domestik dan antrabangsa, 
serta melaksana kawalan kualiti yang telus. Aspek teknikal pengoperasian pula ialah latihan tentang 
pengasingan produk halal dan tidak halal serta prosedur kebolehkesanan dalam meningkatkan 
kualiti pekerja mengenali, menilai, dan mengurus risiko kontaminasi silang semasa proses logistik. 
Fernando et al. (2022) memberi penekanan bahawa latihan mengenai sistem pengurusan halal 
dapat meningkatkan prsetasi syarikat 3PL dalam pengendalian produk halal. Penguasaan prosedur 
kebolehkesanan membolehkan syarikat 3PL menyediakan sistem kebolehkesanan berteknologi 
tinggi yang dapat meningkatkan keyakinan pelanggan. 
 

Kemajuan teknologi kebolehkesanan sukar dicapai tanpa pengetahuan dan latihan yang 
mencukupi. Karia (2018) menambah bahawa pelaksanaan teknologi maklumat dalam syarikat 3PL 
terdedah kepada risiko kerugian dari aspek peningkatan kos serta kehilangan kepercayaan 
pelanggan sekiranya kakitangan tidak menguasai penggunaan teknologi bagi tujuan pengesanan 
dan penjejakan secara holistik. Secara keseluruhannya, latihan dan pengetahuan berterusan tentang 
kebolehkesanan halal bukan sahaja membantu mengurangkan risiko kontaminasi tetapi juga 
memperkukuhkan kedudukan syarikat 3PL dalam menyediakan perkhidmatan logistik halal kepada 
pelanggan. 
 
 
KESIMPULAN 
Integrasi sistem kebolehkesanan dalam logistik halal memainkan peranan penting dalam 
mengekalkan integriti produk sepanjang rantaian bekalan. Pensijilan halal menjadi elemen utama 
dalam memastikan pematuhan terhadap garis panduan syarak berkenaan pengurusan halal untuk 
mengukukuhkan kepercayaan pengguna, dan meningkatkan ketelusan produk. Kemajuan 

teknologi seperti TMS, WMS, dan blok rantaian telah memberi impak positif dalam mengukuhkan 
sistem kebolehkesanan produk halal dan pengurusan risiko kontaminasi. Walau bagaimanapun, 
penggunaan teknologi turut bergantung kepada tenaga kerja yang terlatih dengan pengetahuan 
mengenai proses logistik halal. Sinergi antara pensijilan halal, polisi halal dan dokumentasi, 
pengurusan teknologi, serta pengurusan sumber manusia merupakan elemen sistem 
kebolehkesanan yang perlu dimiliki oleh setiap LSP khususnya syarikat 3PL bagi memastikan status 
halal pada produk dijaga bermula daripada proses pengeluaran sehingga selamat digunakan oleh 
pengguna akhir. Penedekatan holistik melalui elemen-elemen tersebut dapat mengukuhkan lagi 
sistem kebolehkesanan halal bagi memastikan integriti halal terus terpelihara dan melestarikan 
industri halal. Ianya adalah selaras dengan matlamat kesembilan dalam Matlamat Pembangunan 
Lestari atau Sustainable Development Goals (SDG) iaitu membina infrastruktur yang berdaya tahan, 
menggalakkan perindustrian yang inklusif dan mampan, serta memupuk inovasi. 

